
1 Oorsig
Die sleutelteks plaas klem op die liefde as die vervulling van die wet en die wegdraai van praktyke van liefdeloosheid. In Eksodus gaan die laaste (10de) plaag gepaard met duidelike instruksies oor die voorbereiding en viering van die Paasfees. Dit sal die fees der feeste word vir Israel: die fees van verlossing uit slawerny. Dan volg die uitdruklike opdrag: "Vir julle nageslag moet dit 'n vaste instelling wees wat hulle moet vier."
1.1 Ander tekste

Psalm 149
Prys die Here! 

Sing ’n nuwe lied tot eer van die Here, 

sing tot sy lof in die vergadering 

van sy troue dienaars. 

2Laat Israel hom verheug in sy Maker, 

laat die volk van Sion jubel 

oor die Here hulle koning. 

3Laat hulle sy Naam prys 

met koordanse, 

laat hulle speel tot sy eer 

op tamboeryn en lier. 

4Die Here is goed vir sy volk, 

Hy kroon die hulpeloses 

met oorwinning. 

5Sy troue dienaars juig oor sy mag, 

jubel selfs 

as hulle op hulle beddens gaan lê. 

6Die roem van God 

klink uit hulle mond, 

en in hulle hand is die swaard, 

alkante geslyp, 

7waarmee hulle die nasies sal verslaan 

en die volke sal straf. 

8Hulle sal die konings 

van daardie nasies 

met kettings vasbind, 

hulle aansienlikes 

met ysterboeie, 

9en die vonnis aan hulle voltrek 

soos dit vasgestel is. 

Dit sal die triomf wees 

van al die troue dienaars van God. 

Prys die Here!

Eksodus 12:1-14
In Egipte het die Here vir Moses en Aäron gesê: 2“Hierdie maand is vir julle die belangrikste maand; dit moet die eerste maand van die jaar word. 3Sê vir die hele gemeente van Israel: Elkeen moet sorg dat hy op die tiende van hierdie maand ’n lam vir sy gesin het, vir elke huisgesin een. 4As ’n huisgesin te klein is vir ’n lam, kan ’n man en sy naaste buurman dit onder mekaar verdeel volgens die getal persone. Julle moet die lam deel volgens elkeen se behoefte. 5Dit moet ’n jaaroud rammetjie wees, sonder liggaamsgebrek, ’n skaap of ’n bok. 6Julle moet hom goed oppas tot die veertiende van hierdie maand, en dan moet die hele gemeente van Israel teen laat middag slag. 7Julle moet van die bloed smeer aan die sykante en die bokant van die deurkosyn van elke huis waar julle die lam gaan eet. 8Nog dieselfde nag moet julle die vleis eet. Julle moet dit gebraai eet, saam met ongesuurde brood en bitter kruie. 9Julle moet dit nie rou of in water gekook eet nie, maar oor die vuur gebraai, met kop, pootjies, binnegoed en al. 10Julle mag niks daarvan tot die volgende môre laat oorbly nie. As daar die volgende môre tog iets oor is, moet julle dit verbrand. 11Julle moet dit haastig eet, aangetrek vir die reis, skoene aan die voete en kierie in die hand. Dit is die paasfees van die Here.

12“Daardie selfde nag sal Ek deur Egipte gaan om al die eerstelinge van die Egiptenaars, mens en dier, te tref. Met al die Egiptiese gode sal Ek afreken. Ek is die Here! 13Die bloed aan die huise waarin julle is, sal ’n teken wees: waar Ek die bloed sien, sal Ek die huis oorslaan, en die vernietigende slag waarmee Ek Egipte gaan tref, sal julle nie tref nie.

14“Hierdie dag moet vir julle ’n gedenkdag wees. Julle moet dit as ’n fees tot eer van die Here vier. Vir julle nageslag moet dit ’n vaste instelling wees wat hulle moet vier.
Matteus 18:15-20

15“As jou broer verkeerd opgetree het teen jou, gaan wys hom tereg waar julle eenkant alleen is. As hy na jou luister, het jy jou broer teruggewen. 16Maar as hy nie luister nie, neem nog een of twee met jou saam, sodat alles wat gesê word, deur die woord van twee of drie getuies bevestig kan word. 17En as hy na hulle nie luister nie, sê dit vir die gemeente. As hy ook na die gemeente nie luister nie, moet jy hom as ’n heiden en ’n tollenaar behandel.

18“Dit verseker Ek julle: Wat julle ook al op die aarde toesluit, sal in die hemel toegesluit bly; en wat julle ook al op die aarde oopsluit, sal in die hemel oopgesluit bly. 19Verder verseker Ek julle: As twee van julle op aarde oor enige saak saamstem en daaroor bid, sal my Vader wat in die hemel is, hulle dit laat kry, 20want waar twee of drie in my Naam saam is, daar is Ek by hulle.”

1.2 Sleutelteks: Romeine 13:8-14
GELOWIGES EN DIE OWERHEID
131Laat elke mens onderdanig wees aan die gesaghebbers wat oor hom gestel is, want daar is geen gesag wat nie van God afkomstig is nie; en dié wat daar wel is, is deur God ingestel. 2Wie die gesag teenstaan, verset hulle dus teen die instelling van God, en diegene wat hulle verset, sal 'n oordeel oor hulleself bring. 3Die owerhede boesem immers nie vrees in as dit kom by goeie optrede nie, maar wel by slegte optrede. Wil jy sonder vrees vir die owerheid leef? Doen dan die goeie, en jy sal lof van die owerheid ontvang. 4Want die owerheid is 'n dienaar van God, tot jou beswil. Maar as jy die kwade doen, moet jy bang wees. Die owerheid dra nie verniet die swaard nie. Hy is immers 'n dienaar van God, aangestel om die kwaaddoener te straf. 5Dit is dus noodsaaklik om onderdanig te wees, nie net uit vrees vir die straf nie, maar ook ter wille van jou gewete.

6Daarom betaal julle ook belastings; want hulle is dienaars van God wat hulle juis hiermee bemoei. 7Betaal aan almal wat hulle toekom: belasting aan wie belasting, tolgeld aan wie tolgeld, ontsag aan wie ontsag, eer aan wie eer toekom.

VERDERE VOORSKRIFTE
8Wees aan niemand iets verskuldig nie, behalwe die verpligting om mekaar lief te hê. Wie sy medemens liefhet, het die wet vervul. 9Want dit, "Jy mag nie egbreuk pleeg nie, jy mag nie moord pleeg nie, jy mag nie steel nie, jy mag nie begeer nie," of watter ander gebod ook al, word saamgevat in hierdie uitspraak: "Jy moet jou naaste liefhê soos jouself." 10Die liefde doen die naaste geen kwaad nie, daarom is die liefde die vervulling van die wet.

11Boonop ken julle die bestemde tyd – dat die uur reeds daar is om uit die slaap wakker te word – ja, ons verlossing is nou nader as toe ons tot geloof gekom het. 12Die nag het reeds ver gevorder; dit is amper dag. Kom ons doen dan afstand van die praktyke van die duisternis en trek die wapenrusting van die lig aan. 13Kom ons leef betaamlik, soos in die dag – nie met gefuif en dronkenskap nie, nie met ontug en losbandigheid nie, nie met rusie en afguns nie. 14Beklee julle egter met die Here Jesus •Christus; en maak nie voorsiening vir julle sondige aard om sy drange te bevredig nie.

1.3 Eksegetiese opmerkings
Bybel-Media se Woord en Fees bevat skitterende agtergrondsinligting oor die teks. Besoek www.missio.org.za om op die inhoud in te teken.

Meegaande preekskets is 'n verwerking van die uitstekende materiaal in Woord en Fees.

1.4 Leesrooster vir Lidmate

Romeine 13:8-14
'n Gemeenskap van 'n ander tipe verpligting

Moment 1
Ons skuld net liefde
Paulus verweef altyd sy verkondiging van die Goeie Nuus in Christus met implikasies vir die alledaagse lewe. Ons verkondiging van Jesus moet grondvat in ons lewe. In Paulus se tyd was die konteks dié van gelowiges in die Grieks-Romeinse wêreld waar die taal van verpligting/verskuldiging gedomineer het. Daar was altyd iemand aan wie jy eer en lojaliteit verskuldig was. Om niks verskuldig te wees behalwe liefde nie, draai die hele etiek van die Romeinse kulturele wêreld op sy kop. Hier is niks wasig aan die liefde nie.

Moment 2
Vul jou tyd met liefde
Paulus herinner ons: Die implikasie van die verlossing in Christus is dat ons die ander niks verskuldig is behalwe liefde nie. Dit herinner ons ook daaraan dat ons "niks" het om te gee nie. Ons moet die houvas laat gaan wat ons oor ander en onsself het. Beklee met Christus impliseer dat ons vir ander dít moet wees en word wat Christus ons gemaak het. Daarom word ons uitgenooi om ons tyd te vul met dit wat pas by hierdie liefde.

Moment 3
Die wet van liefde som alles op
Daar is soms 'n spanning tussen ons verstaan van die wet en die evangelie. Asof die evangelie ons van die hou van die wet onthef. Die evangelie herinner ons egter aan die kernmotief van die wet, naamlik liefde. Dit moedig ons aan om die wet van liefde te gehoorsaam. In die Heidelbergse Kategismus word die wet as teken van ons dankbaarheid geïdentifiseer: Omdat ek verlos is, leef ek uit dankbaarheid in liefde. Wettisisme verwys na die ingesteldheid wat die wet as voorwaarde van my verlossing stel en die oortuiging dat die nakoming daarvan my red.

Moment 4
Jesus trek ons aan
Die frase beklee julle impliseer die aantrek van klere. Jou klere word jou getuienis. In ons hart weet ons egter ons word aangetrek. Voltooi die volgende sin vir jouself: Jesus, beklee my met u …

1.5 Ekstra stof
Inleiding

Paulus skryf die brief aan die Romeine – gedikteer aan Tertius (16:22) – waarskynlik van Korinte af naby die einde van sy derde sendingreis, ongeveer in die jaar 57 n.C. in die 3 maande wat hy in Griekeland deurgebring het (Hand. 20:2-3).  Hy is op pad met die dankoffers wat gemeentes in Masedonië en Agaje bygedra het vir die gemeente in Jerusalem (vgl. Rom. 15:25-26 met 1 Kor. 16:1-7).

Dit is duidelik dat die stryd rondom die inskakeling van Christene uit die heidense nasies nog hewig woed, hoewel hulle in die meerderheid was in die Romeinse huisgemeentes (vgl. 16:5,14,15).  En die vraag is steeds krities: moet gelowiges uit die heidennasies die wet nakom of nie?  
Daarom verset Paulus hom steeds teen die klem wat sekere Joodse gelowiges plaas op die besnydenis (2:25-3:1; 4:9-12 – vgl. Gal. 5:2-12) en die voedsel wette (Rom. 14:1-23) – uiteraard, uit hulle perspektief, as 'n manier om hulle Joodse identiteit in die vreemde te bewaar, maar waarmee, uit Paulus se perspektief, hulle Christelike identiteit in gedrang kom. 
Hy verkondig daarom aan hulle die hoofsaak van hulle liefde vir mekaar wat in wese die wet vervul (Rom. 13:8-14) sodat die eenheid tussen gelowiges bewaar kan word.  Maar hy brei ook uit oor die belangrike besluit wat die kerk in Jerusalem geneem het oor onsedelikheid (Hand. 15:24-29) wat juis wys hoe die liefde moet werk en waarvan die riglyne deur almal nagekom moet word (Rom. 1:18-32; 13:13).  
Die boodskap was nodig omdat sommige Joodse gelowiges waarskynlik apart van gelowiges uit die heidennasies in hulle huiskerke vergader het (16:5,14,15).  Paulus wys dat só 'n praktiese reëling die evangelie in sy wese kan aanrand.

En onthou dat dié boodskap in 4 hoofdele geskryf word met 'n slot wat aansluit by die fokus van die 4de deel.  Want, anders verloor 'n mens Paulus se breë aanpak en verval te maklik in die detail van die verse:

· Hoofstuk 1-4 – hy fokus op die evangelie van Jesus Christus wat die reaksie van God is op die sondigheid van alle mense en vryspraak vir almal bring;

· Hoofstuk 5-8 – hy fokus op hoe mense van hulle sondigheid verlos kan word deur die geloof in Christus Jesus en in 'n nuwe lewe kan leef deur die gawe van die Heilige Gees;

· Hoofstuk 9-11 – hy fokus op die eenheid wat God gebring het tussen Jode en heidene en beantwoord die brandende vraag na die toekoms van Israel;
· Hoofstuk 12-16 – hy fokus op praktiese sake en veral die onderlinge verhoudinge van die geloofsgemeenskap sowel as hulle lewe in die breër gemeenskap.
Ons teksgedeelte in hoofstuk 13 pas dus in hierdie laaste deel oor verhoudings.

1.  Paulus motiveer die liefdesgebod uit die OT

Die eerste ding wat 'n mens hier moet raaksien is dat Paulus hierdie liefdesgebod uit die OT motiveer.  Julle kan dit raaksien in die verwysings in julle Bybel.  Paulus haal uit die Tien Gebooie in Eks. 20 en Deut. 5 aan, sowel as uit Lev. 19 waar die OT uitgebreid oor naasteliefde skryf, veral in terme van seksuele - en selfdefamilieverhoudings, maar ook 'n reeks ander voorskrifte (Lev. 18-20).

Die liefdesgebod van die NT staan dus in direkte en gelykwaardige verhouding met die OT wet.  Geen wonder nie, want, die OT was vir die eerste Christene die enigste Woord van God.  Hierdie brief aan die Romeine is eers met verdrag saam met die ander 26 boeke van die NT deel van die kanon gemaak.  So, as Paulus van die Woord van God gepraat het, het hy van die OT gepraat, meer korrek nog, die Griekse vertaling van die OT, die LXX, wat 'n paar ekstra deuterokanonieke boeke bevat het (daaroor egter 'n ander dag – ek sal graag van hulle met julle wil deurlees, soos NGB artikel 6 voorstel).

Daar is dus geen spanning tussen die wet van die OT en die liefdesgebod van die NT nie, hoewel die seremoniële kant van die OT wet, sowel as die strawwe daarvan in Christus Jesus vervul is, en daarom nie meer van krag is nie.  Daar is dus kontinuïteit en diskontinuïteit, maar geen breuk tussen die twee dele van God se Woord nie.

Wat bedoel ek met die seremoniële kant?  Dit is die gebooie soos dié oor wol en katoen wat nie gemeng mag word nie, wette wat nie meer van krag  is nie – hoewel dit natuurlik eintlik net in die gewone lewe verbied is; in die tabernakel was dit deel van die heiligdom, en heeltemal aanvaarbaar.  Dit is dinge soos die reinheidswette oor kreef en verskillende tipes diere wat nie geëet mag word nie, bv. vark.  Daardie dele van die wet is nie meer van toepassing nie, soos ons belydenisskrifte ook immers vir ons sê.

Nederlandse Geloofsbelydenis Artikel 25 – DIE SEREMONIËLE WET IN CHRISTUS VERVUL

"Ons glo dat die seremonies en heenwysings van die Wet met die koms van Christus opgehou het en dat alle voorafskaduwing tot 'n einde gekom het. Die gebruik daarvan moet derhalwe onder die Christene afgeskaf word. Die waarheid en inhoud daarvan bly nogtans vir ons in Christus Jesus bestaan: in Hom het hierdie seremonies en heenwysings juis hulle vervulling. Ons gaan ook nog voort om die getuienisse van die wet en die profete te gebruik om ons in die evangelie te bevestig en ook om ons lewe in alle eerbaarheid tot eer van God en volgens sy wil in te rig. (Rom. 10:4; Gal. 3, 4; Kol. 2:17; 2 Pet. 1:19; 3:2, 18.)"
Let op daardie laaste belydenis: "Ons gaan ook nog voort om die getuienisse van die wet en die profete te gebruik om ons in die evangelie te bevestig en ook om ons lewe in alle eerbaarheid tot eer van God en volgens sy wil in te rig." Die wet help ons 1) om die evangelie te bevestig in ons lewe.  En die wet help ons 2) om volgens God se wil te lewe.  Die wet!

Dit is waarom die gebooie oor naasteliefde steeds van krag kan wees, trouens nog meer en beter van krag is, soos Jesus bv. met sy verhaal van die Barmhartige Samaritaan uitgewys het; en met sy radikalisering van die egskeidingsgebod, dat dit eintlik net weens die hardheid van ons hart deur die wet toegelaat is, en nie eintlik in God se plan gepas het nie, en steeds nie deel van 'n geloofsgemeenskap se manier van doen behoort te wees nie.  Die liefdesgebod vereis eintlik dat ons getrou bly aan mekaar en dinge regmaak wat verkeerd is.  Ons lojaliteit aan Christus moet ons help om lojaal te bly aan mekaar in die huwelik.

Wat bedoel ek met die strawwe?  Wel, aan menige van die wette is daar strawwe gekoppel, baie keer die doodstraf.  Maar, dié strawwe van die wet is omvattend in Christus se kruisdood vervul en daarom nie meer van krag nie.  'n Mens moet natuurlik byvoeg, sonder 'n geloofsverhouding met Christus Jesus, waarin sy verlossing jou vrymaak van die straf van die wet, bly die wet steeds van krag, soos Paulus onder ander aan Timoteus aan die einde van sy lewe skryf (1 Tim. 1).  Maar, vir elkeen wat sy toevlug neem tot Christus, is daar verlossing van die straf van die wet en die sonde.

Wat is die evangelie hiervan?  Wel, eenvoudig: dat ons vrygespreek is van die seremoniële kant sowel as die strawwe van die wet.  Vir elkeen wat in Christus Jesus glo, is die seremoniële kant en die strawwe van die wet opgehef, sodat ons in Christus nie net die vryspraak van sonde kan geniet nie, maar ook opgeroep kan word om in liefde met mekaar, selfs meer as wat die wet uitspel, te kan lewe.  
God se wet is immers nou deur die Gees op ons harte geskryf.  Ons kan nou van binne af God se wet nakom, en die liefde is die beste beskrywing van wat die intensie van die wet is.  Maar, onthou, dit is steeds die wet van God, die Tôrâ, iets wat vir altyd van krag bly, behalwe natuurlik die seremoniële en strafregtelike kant daarvan vir gelowiges wat in Jesus glo, soos die NT ons leer.

Hoekom is dit só belangrik?  Want, daarmee bevestig ons die OT as die Woord van God.  Albei Testamente van die Bybel is die Woord van God.  In albei hoor ons die stem van God.  Sommige dele van God se Woord is net in die OT te vinde, en ander weer net in die NT.  
· Dink maar aan Hooglied!  Dit is net die OT wat dié verrukking en passie van die liefde tussen twee mense op só 'n onvergelyklike manier besing.  Jy soek verniet só iets in die NT.

· Dink aan die skeppingsverhale. Dit word begrond aan die begin in Genesis, word gereflekteer in die verhalende gedeeltes, word besing in die Psalms, en ingetrek in die beskrywing van wysheid in die OT.  Baie meer as in die NT.

· Dink aan die bevryding uit die slawehuis uit Egipte en uit Babilon, die twee fundamentele tradisies van die OT wat ons as kinders van die Here gehelp het om  in die 18de eeu self so ver te kom om slawerny oor groot dele van die wêreld afgeskaf te kry, hoewel daar nog belangrike werk oor is.  Die Eksodus uit Egipte en die Terugkeer uit Ballingskap het die idee van slawerny fundamenteel aan flarde geskiet.  En dit lê in die OT.

· Dink aan Miriam wat saam met Moses 'n profeet en 'n leier was.  Trouens sonder haar sou hy nie geleef het en die volk kon begelei nie.  Dit het ons gehelp om uiteindelik vroue volledig in alle fasette van die kerklike lewe tot hulle reg te laat kom, al het dit so lank geneem, en was dit vir ons kerk maar 'n skrale twintig jaar gelede.  En daar is nog Debora, en Gulda, en Abigajil, en Batseba, en Tamar, en Ragab, en Rut, en Naomi, en Heman wat sy dogters toegelaat het in die liturgie in die tempel wat die tradisies van die patriargie fundamenteel begin ondergrawe het.

Die NT skryf wel ook oor die skepping, maar baie minder as die OT. Die NT skrywe ook dat slawe hulle harte op vryheid kan plaas, maar minder as die OT.  Die NT skryf wel meer oor die leiersrol van vroue, al is daar ook 'n enkele problematiese vers in Timoteus, maar bou in die vele ander positiewe beskrywings van vroue in leiersrolle voort op die boodskap wat reeds in die OT was.  En die NT is skaars oor die positiewe viering van die liefde soos die boek Hooglied uit die OT onbeskaamd doen.

Paulus skryf dus hier in Romeine nie iets wat in stryd is met die wet van die OT nie. Die liefdesgebod laat die wet juis tot sy volle werking in ons lewe kom.  Die NT se beskrywing van die liefde is ingebed in die OT se beskrywing daarvan, hoewel daar aspekte is wat duideliker en meer genoegsaam in die NT na vore kom, en vice versa.  Daarom is albei Testamente nodig.  Daarom is die gesamentlike getuienis van die OT en die NT beter as enigiets anders wat ons daarna kan skryf, of preek, of vir mekaar in ons saampraat ooit kan sê.  Die Bybel is in albei Testamente die Woord van God.

2.  Wat is die implikasies van die liefdesgebod?

Die Skrif is so helder hieroor dat 'n mens amper nie nodig het om dit uit te lê nie.  Paulus gee hier vir ons vyf riglyne van wat dit beteken om lief te hê in die praktyk van die lewe. En let op: hy is baie spesifiek in die riglyne.  Die onus is nie op ons om ons eie interpretasie te maak van wat die liefde beteken in ons lewe nie, behalwe natuurlik dié dinge waaroor hy en die res van die Bybel stil is nie, en waarvoor hy wel ook 'n algemene riglyn gee.  Maar, daar is min sulke dinge, moet 'n mens bysê.

1. "8Julle moet niemand iets verskuldig wees nie, behalwe om mekaar lief te hê." 'n Wonderlike motto om volgens te lewe – geen skuld nie, selfs nie in terme van die publieke lewe nie.  Liefde is dus om nie iets te weerhou wat jy verskuldig is nie.  Dis die eenvoudige riglyn van die liefde. Betaal wat jy moet. Dit maak jou vry.  Dit maak ander vry.  Dit is wat die liefde van jou vra.  JY IS LIEFDE VERSKULDIG AAN ALLE MENSE.

2. "Wie sy medemens liefhet, voer die hele wet van God uit," sê Paulus.  Maar, let op, dit is nie sonder konteks nie.  Nee, Paulus spel uit wat hy bedoel met die hele wet van God.  Hy haal vier wette uit die Tien Gebooie aan en sluit al die ander met 'n breë opmerking in, nie net die ses ander in die Tien Gebooie nie, maar trouens alles wat in die eerste vyf boeke van die OT geskrywe is, die Tôrâ van God. Alles in die Pentateug is dus op 'n baie integrale wyse deel van die gebod om jou naaste lief te hê soos jouself, soos Jesus immers self geleer het, en in die Bergrede uitvoerig uitgelê het.  Hoe lyk die liefde?  Wel die wet sê dit vir jou: "Jy mag nie egbreuk pleeg nie, jy mag nie moord pleeg nie, jy mag nie steel nie, jy mag nie begeer nie." Watter ander gebod daar ook al is, sê Paulus, word immers in hierdie een gebod saamgevat: "Jy moet jou naaste liefhê soos jouself."  DIE OT WET GEE DUS VIR JOU 'N PRENTJIE VAN HOE DIE LIEFDE WERK.
3. Dan vervolg Paulus met 'n algemene opmerking vir dié dinge waaroor jy miskien wonder, en waaroor die Bybel nie 'n uitspraak gee nie: "10Die liefde doen die naaste geen kwaad aan nie. Daarom is die liefde die volle uitvoering van die wet."  As jy nie weet hoe die liefde lyk nie, dink daaraan dat jy moet sorg dat niemand kwaad aangedoen word nie. 'n Goeie algemene riglyn saam met die riglyn dat jy niks moet skuld nie.  DIE LIEFDE DOEN DIE NAASTE GEEN KWAAD AAN NIE.
4. Dan raak Paulus nog meer prakties, omdat hy weet dat die tyd naby is, die tyd van ons finale verlossing.  "Die nag is verby; dit is amper dag."  Ons is amper in die heilige teenwoordigheid van God in die nuwe hemel en aarde.  So ons moet: "ophou met die werke van die duisternis;" en ons moet: "die wapens van die lig opneem."  Die Gees is aan ons gegee (vgl. Rom. 8 en 12 hieroor) om aan die een kant dié sondes wat bv. in Romeine 1 beskryf word in ons lewe dood te maak – daar word 26 sondes genoem – en aan die ander kant die wapens van die lig op te neem, dinge wat hy op 'n ander plek beskryf as die wapens van geloof, hoop en liefde (1 Tess. 5:8: "ons moet geloof en liefde as borsharnas dra en die hoop op verlossing as helm." vgl. ook 2 Kor. 10 wat praat oor apologetiek, en Ef. 6 wat nog meer uitbrei oor die wapenrusting).  HOU OP MET DIE WERKE VAN DIE DUISTERNIS EN NEEM DIE WAPENS VAN DIE LIG OP.

5. Dit beteken vir hom dat: "13Ons welvoeglik moet lewe soos dit in die daglig hoort. Daar moet geen drinkery en uitspattigheid, geen ontug en onsedelikheid, geen rusie en jaloesie wees nie. 14Nee, julle moet lewe soos volgelinge van die Here Jesus Christus en nie voortdurend daarop uit wees om julle sondige begeertes te bevredig nie." Dit beteken dat ons moet ophou met die werke van die duisternis wat hy uitspel as onvanpaste publieke vieringe (drinkery, uitspattigheid), 'n onvanpaste sedelike lewe (ontug, onsedelikheid) en die bewaring van onderlinge verhoudinge (rusie, jaloesie – vgl. Gal. 5:19-21). Die liefde word dus volledig deur 'n heilige lewe gekenmerk.  Heiligheid is liefde.  Liefde is heiligheid.  En dit moet eenvoudig uitstaan dat jy nie vir jouself leef nie, maar vir die Here Jesus Christus.  Bo alles.  Die liefde vir Christus is immers bo alles.  LEWE WELVOEGLIK SOOS VOLGELINGE VAN JESUS CHRISTUS.

Ek dink elkeen van ons kan op verskillende maniere dié boodskap toepas.  
1. Jy moenie iets anders as die liefde aan iemand verskuldig wees nie.  
2. Die liefde lê alreeds in die uitvoering van die riglyne van die wet, wat ons in ons Gereformeerde kerk die reël van dankbaarheid noem, soos die Heidelbergse Kategismus dit in deel drie uitspel (saam met gebed).

3. Jy moenie enigiemand iets kwaad aandoen nie.

4. Jy moet die dinge van die duisternis aflê, en die wapens van hoop, liefde en geloof opneem.

5. Jy moet welvoeglik lewe  - en ses riglyne word uitgespel om jou 'n idee te gee van wat dit inhou – as volgeling van Jesus Christus.

Kom ons gee 'n tyd van stil refleksie – oor die OT as die Woord van God en oor die impak van die liefdesgebod op die praktyk van jou lewe.
2 Erediens

2.1 Tema

2.2 PowerPoint agtergrond
Agtergrond bekom met Google Advanced Search, geen kopiereg; geredigeer met Picasa III.

2.3 Liturgie
RUS
Toetrede Lied 151 of VONKK 45 v 1-3 
Votum Psalm 149:1-3

Seëngroet Psalm 149:4-5a

Lofsang Lied 200 of  Vonkk 338  Sing vir die Heer ’n nuwe lied! 

Wet Romeine 13:8-10

Verootmoediging Lied 235 (nav Romeine 13:8-14)

Vermaning Romeine 13:11-14

HOOR
Gebed

Skriflesing Romeine 13:8-14

Familie-oomblik

Preek

LEEF
Gebed

Dankoffer

Slotsang Lied 332 of Flam 173 

Seën

Respons  Lied 332 vers 4 ofVONKK 45 v 4 
3 God nooi ons uit en ons kom tot rus

3.1 Rus
Toetrede

Lied 151 Skenk ons, Here, u beskerming of
VONKK 45 v 1-3 Gees van Christus, hoor ons bede
Votum 

Psalm 149:1-3

Prys die Here! 

Sing ’n nuwe lied tot eer van die Here, 

sing tot sy lof in die vergadering 

van sy troue dienaars. 

2Laat Israel hom verheug in sy Maker, 

laat die volk van Sion jubel 

oor die Here hulle koning. 

3Laat hulle sy Naam prys 

met koordanse, 

laat hulle speel tot sy eer 

op tamboeryn en lier. 

Seëngroet

Psalm 149:4-5a

4Die Here is goed vir sy volk, 

Hy kroon die hulpeloses 

met oorwinning. 

5Sy troue dienaars juig oor sy mag, 

Lofsang

Lied 200 U goedheid, Heer, kan ons nie peil nie of 
Vonkk 338  Sing vir die Heer ’n nuwe lied! https://missio.org.za/songs/vonkk-338/
Wet

Romeine 13:8-10

8Wees aan niemand iets verskuldig nie, behalwe die verpligting om mekaar lief te hê. Wie sy medemens liefhet, het die wet vervul. 9Want dit, "Jy mag nie egbreuk pleeg nie, jy mag nie moord pleeg nie, jy mag nie steel nie, jy mag nie begeer nie," of watter ander gebod ook al, word saamgevat in hierdie uitspraak: "Jy moet jou naaste liefhê soos jouself." 10Die liefde doen die naaste geen kwaad nie, daarom is die liefde die vervulling van die wet.
Verootmoediging

Lied 235 Voor u wet, Heer, staan ons skuldig (nav Romeine 13:8-14)

Vermaning

Romeine 13:11-14

11Boonop ken julle die bestemde tyd – dat die uur reeds daar is om uit die slaap wakker te word – ja, ons verlossing is nou nader as toe ons tot geloof gekom het. 12Die nag het reeds ver gevorder; dit is amper dag. Kom ons doen dan afstand van die praktyke van die duisternis en trek die wapenrusting van die lig aan. 13Kom ons leef betaamlik, soos in die dag – nie met gefuif en dronkenskap nie, nie met ontug en losbandigheid nie, nie met rusie en afguns nie. 14Beklee julle egter met die Here Jesus Christus; en maak nie voorsiening vir julle sondige aard om sy drange te bevredig nie.

3.2 Liedere
VONKK 45 Gees van Christus, hoor ons bede

Teks: Njoo kwetu, Roho mwema – Wilson N Niwagila (Swahili); Afrikaanse teks: Breda Ludik 2016 ©

Melodie: NJOO KWETU, ROHO MWEMA – Wilson N Nwagila (Tanzanië)

Orrelbegeleiding: Gerrit Jordaan 2016 ©

Kantoryverwerking: Gerrit Jordaan 2016 ©

© Afrikaanse teks, orrelbegeleiding en kantoryverwerking – 2016 VONKK-Uitgewers (admin Bybel-Media)

© Swahili-teks en melodie: Openbare besit

RUBRIEK:  Multikultureel – Gebede, Pinkster, Liefde, Dankbaarheid en Diens / Missionaal

1. Gees van Christus, hoor ons bede:

Hoor hoe u kinders pleit.

Gee ons lewe, gee ons vrede.

Breek ons verganklikheid.

Refrein:

Kom, kom, Heilige Gees, kom gou.

Kom, kom, Heilige Gees, kom nou.

2. Al ons kennis is nie wysheid

sonder u leiding, Heer.

Kom en leer ons, dan begeer ons

om U te ken al meer.

Refrein:

Kom, kom, Heilige Gees, kom gou.

Kom, kom, Heilige Gees, kom nou.

3. Neem ons denke, ons begeerte;

vul ons met liefde, Heer.

Kom beheer ons, inspireer ons

om U te dien al meer.

Refrein:

Kom, kom, Heilige Gees, kom gou.

Kom, kom, Heilige Gees, kom nou.

4. Gee ons ywer as getuies;

oral, die wêreld deur.

Lê u woorde in ons monde;

Heilige Gees, kom weer!

Refrein:

Kom, kom, Heilige Gees, kom gou.

Kom, kom, Heilige Gees, kom nou.

Swahili

Njoo kwetu, Roho mwema.

Mfariji wetu.

Tufundishe yam bi nguni, 

Tuwe watu wapya.

Njoo, njoo, njoo, Rohomwema.

Njoo, njoo, njoo, Roho mwema.

Vonkk 338  Sing vir die Heer ’n nuwe lied! 

Nav Ps 149

1. Sing vir die Heer ’n nuwe lied!

Kom, al sy kinders, bring Hom eer!

Kom juig en sing, kom loof die Heer;

met duisend stemme prys sy Naam.

Want Hy is goed, oneindig goed.

Ons God se roem moet bly weerklink.

Ons wil met hart en mond, oral rond,

van al sy goedheid bly getuig.

2. Voor Hom wat heers vanaf sy troon,

buig ons ook nou in eerbied neer.

En aan die Lam vir ons geslag,

bring ons ons lof in dankbaarheid.

Uit elke nasie, stam en taal

het Hy ons met sy bloed gekoop.

ewig saam met Christus sal regeer.
F173. Dis Die Opdrag Van God

(RUBRIEK: Kruisfuur – Kerk en Koninkryk; Getuienis; Wet)

Teks en musiek: Willem Gouws

© 2006 MAR Gospel Music Publishers

1.
Dis die opdrag van God,

dis sy groot gebod

om jou naaste lief te hê soos jouself.

Hy gebruik vir jou en my

om sy koninkryk uit te brei

en Hy stuur ook sy Gees om ons te help.

Refrein:

Hy maak ons deel van sy liggaam,

Hy maak ons deel van sy kerk.

Hy leef in ons harte

en in Jesus se Naam staan ons sterk.
4 God praat met ons en ons luister
Gebed

Skriflesing

Romeine 13:8-14

Familie-oomblik

Preek

4.1 Familie-oomblik
Somebody Loves You, Mr. Hatch! deur Eileen Spinelli vertel die storie van Mnr Hatch. Wanneer Mnr Hatch besef dat hy geliefd is, verander sy lewe – en sy optrede, op so ‘n manier, dat die mense om hom ook verander. Storie met ‘n lieflike “twist”! Beskikbaar by Loot, of kyk hier. 

Op bladsy 2 hiervan is ‘n oulike aktiwiteit / inkleurprent. 
4.2 Preekriglyn

Paulus beskryf die wyse waarop ons ons verlossing in Christus moet uitleef vanaf Romeine hoofstuk 12. Hy sê in Romeine hoofstukke 12 en 13: 

· Gee julleself as lewende offers aan God; 

· Besef julle het almal besondere gawes; 

· Tree in liefde op teenoor medegelowiges en teenoor jul vyande; 

· Onderwerp julle aan die owerhede. 

Dan word die gelowiges weer in hierdie teksgedeelte opgeroep om mekaar lief te hê en met die oog op die komende wederkoms spesiaal te let op hul gedrag en te leef as mense van die lig.

Liefde verskuldig
Moet niemand iets skuld nie, maar onthou die skuld van die liefde. Dit mag julle nooit vergeet nie. Wie liefhet, vervul die wet. Jesus het dit so gesê in Matteus 22:37-40. Paulus sê letterlik: Moenie aanhou om iemand te skuld nie. Jesus het mense egter toegelaat om te leen (Matt 5:42); dus het Paulus waarskynlik gemaan dat Christene hul skuld stiptelik moet betaal. Hy wou waarskynlik die klem laat val op dit wat hulle eintlik moet weet: Julle skuld mekaar liefde! Moet niks anders skuld nie. Die verpligting hou vir altyd aan en dit sluit almal in, alle mense: die naaste in die wydste sin van die woord.

Paulus gebruik die agape-liefdeswoord deurgaans in hierdie gedeelte. Agape is een van 'n hele aantal  Griekse woorde vir liefde (voorbeelde is philos,storge en eros). Agape is 'n hoë vorm van liefde wat gewy is aan die welstand van die geliefde en is die soort liefde waarmee God ons liefhet.

Die tipe liefde waaroor dit hier gaan, gee die Heilige Gees aan die gelowige (Rom. 15:30). Ons moet ander mense liefhê met Christus se liefde; dit beteken dat ons nie na redes moet soek om die persoon lief te hê voordat ons dit doen nie, maar dat ons die persoon moet liefhê ten spyte van al die redes wat jy sou kon opnoem waarom jy hom behoort te haat. Dit is hoe die Here jou liefhet. Hierdie liefde moet ek en jy in ons verhouding met ons medemens uitleef.

Die skuld van die liefde word nooit klaar betaal nie; dit skuld die gelowige aan almal wat hy teëkom. Niks anders moet geskuld word nie. Ons is in die skuld by die Here, en dit is hoe Hy wil hê ons elke dag aan hierdie onbetaalbare rekening moet afbetaal.

Ons kan dalk sê ons belasting is klaar betaal. Ons mag sê dat ons respek en eer gegee het waar dit verskuldig is en dan reken dat ons geen verdere verpligtinge het nie, maar ons kan nooit sê nie: Ek het al die liefde betoon en uitgeleef soos wat ek moet doen. Liefde is 'n permanente verpligting, 'n skuld wat onmoontlik is om klaar te betaal. Gelowiges moet mekaar voortdurend in liefde dien, vir mekaar bid, mekaar se laste dra, mekaar verdra en alle goeie dinge doen wat hulle kan. Christus se gebod is altyd nuut en sal nooit oud word nie.

Vervul die wet

Wie liefhet, vervul die wet van God: hy doen wat God wil hê ons moet doen. Dit omvat alles wat God van die mens vra op hierdie aarde. Daarmee is ons ook baie naby aan die woorde van ons Here Jesus: "Doen aan ander soos jy wil hê dat hulle aan jou moet doen."

Met die uitleef van liefde word drie doelwitte bereik:

· Dit seën die persoon wat liefde ontvang. Baie mense het 'n vriendelike woord of 'n klein demonstrasie dringend nodig van iemand wat vir hulle omgee.

· Die Christen wat liefde teenoor sy naaste bewys, is 'n kragtige getuie vir ons Here Jesus Christus.

· En dan, soos Paulus self sê, vervul liefde die wet van God.

Die wet het in groot besonderhede voorgeskryf hoe die Israeliete met mekaar en met ander buite hul gemeenskap moet handel. Toe 'n wetgeleerde vir Jesus vra: "Wat is die grootste gebod?" was Jesus se antwoord: "Jy moet die Here jou God liefhê met jou hele hart en met jou hele siel en met jou hele verstand. Dit is die eerste en groot gebod. Die tweede wat hiermee gelykstaan, is dit: Jy moet jou naaste liefhê soos jouself. Die hele wet en die profete is afhanklik van hierdie twee gebooie" (Matt 22:36-40; Lev. 19:18). Paulus se woord dat liefde die wet vervul, is 'n herbevestiging van Jesus se woorde.

Dit is in ons tyd nogal maklik om al die regte godsdienstige dinge te doen, maar om dan ware liefde af te skeep, of na te laat. Die manier waarop ons die liefde elke dag uitleef, is die ware maatstaf van ons gehoorsaamheid en diens aan God.

Paulus noem vyf van die Tien Gebooie, en voeg dan by "en watter ander gebooie ook al". Daarmee erken hy dat sy lys slegs illustratief is en nie volledig nie. Dan, sê hy, dat jy met die uitleef van liefde al die wette gehoorsaam. Die liefde vat die wil van God saam, wat altyd vir alle gelowiges bindend sal wees.

Paulus gaan van die standpunt uit dat die mens homself van nature liefhet en eerste na sy eie belange sal omsien. Hy stel dit dan as maatstaf vir die liefde teenoor die medemens: net so moet jou liefde na buite werk. Enige optrede na buite wat die naaste sou kon benadeel, strook nie met die liefdesopdrag nie.

Dringende tye
Die antieke Jode het die Messias se verskyning die aanbreek van die dag genoem, want voor dit is alles nag. Die feit dat die gelowiges weet hoe seker en hoe naby en hoe werklik die wederkoms is, moet maak dat hulle wakker word en besef dat die dag van God besig is om aan te breek. Die lig skyn al. Die nag is so te sê verby. 
Gelowiges word opgeroep om voor te berei om hierdie opkomende lig tegemoet te gaan en verwelkom die aanbreek van die nuwe dag deur bygeloof, goddeloosheid en ondeug van elke soort weg te gooi en te verag. Hulle staan op en trek die wapenrusting van die lig aan. Hulle ontvang en aanvaar die hemelse lewensbeginsels ten volle om sodoende geestelik volkome weerbaar te kan wees teen die aanvalle van die Bose. Net soos 'n mens se liggaam volkome weerbaar sal kan wees deur die beste en ondeurdringbare wapenrusting aan te trek.

Dit is so belangrik om uit die slaap wakker te word. Ons kan baie Christelike dinge doen en in wese aan die slaap wees vir God se verwagtinge. Wat 'n verskil kan dit tog maak as ons wakker is! Dink daaraan: Ons kan praat wanneer ons slaap; ons kan hoor wanneer ons slaap; ons kan loop wanneer ons slaap; ons kan sing wanneer ons slaap; ons kan dink wanneer ons slaap. Paulus roep dringend: Word tog net wakker!

Die nabyheid van die voleinding maak alles dringend. Alles wat Paulus tot hiertoe geskryf het (12:1–13:10) is nie blote advies wat die een of ander tyd opgevolg moet word nie. Dit is dringend omdat die dag waarop ons Here Jesus terugkeer, naby is (13:11-12a). In die lig van die nabyheid van die einde, roep Paulus die gelowiges op tot aksie (13:12b-14). Hy rangskik die dinge wat dringend gedoen moet word in drie pare. Telkens word eers die positiewe en daarna die negatiewe van dieselfde saak gestel.

Leef die lig

Paulus roep die mense op om te stop met dit wat hul as ongelowiges gedoen het; wat selfgerig en sondig was. Hy roep dringend dat hulle die ou gewoontes van doen moet los; dit wat duisternis was. Trek 'n nuwe manier van doen aan, tel op die wapens van die lig en leef daarvolgens. Dit moet jou hele lewe bepaal.

Lewe soos mense wat alles in die lig doen, waar almal, ook God, kan sien wat jy doen. Ons moet die wapenrusting van lig aantrek om te verhoed dat die duisternis terugkeer. Ons moet gepantser wees vir die stryd, want ons kan verseker gereelde versoekings verwag. Gelowiges moet voortdurend ondersoek doen na hul verdediging en let op gevare wat uit onverwagte oorde voortspruit. Dit bly 'n lewenslange stryd teen die Bose.

Ons moet egter ook afgooi voordat ons kan aantrek. Die vodde van sonde moet afgaan as ons die kleed van Christus wil aantrek. Liefde vir sonde moet weggeneem word. Daar moet afstand gedoen word van praktyke en gewoontes van sonde, anders kan 'n mens nie 'n Christus-volgeling wees nie. Dit sal nutteloos wees om godsdiens te probeer dra as 'n soort hemelse oorpak bo-oor ou sondes.

Trek Christus aan; klere van lig. Dit moet by herhaling gedoen word. Dit gebeur nie net een maal nie. Dit is nooit klaar voor die einde nie. Ons moet dit aanhoudend doen. Om Christus aan te trek is 'n sterk en aanskoulike metafoor. Dit beteken meer as om die karakter van die Here Jesus Christus aan te trek. Dit dui veel eerder daarop dat Jesus Christus self die wapenrusting sal wees wat jy dra.

Die antieke Jode het die frase gebruik "om die shechinah aan te trek". Dit is om Goddelike majesteit aan te dui en dat die siel met onsterflikheid beklee is en geskik gemaak word vir heerlikheid. Om met 'n persoon geklee te wees is 'n Griekse frase wat aandui dat jy die belange van 'n ander aanvaar: sy standpunte aanvaar, hom navolg en heeltemal aan sy kant is. Die beeld wat Paulus hier gebruik, kom uit die lewe van toneelspelers. Hulle het die naam en klere aangetrek van die persoon wie se karakter hulle vertolk en dan gepoog om so naby moontlik dié persoon in gees, woorde en optrede na te boots.

Paulus plaas die woord Here eerste in hierdie drievoudige titel, met klem op die heerskappy van Christus. Wanneer ons Christus aantrek (in die sin dat ons Hom Here oor ons lewe maak), verloor versoeking baie van sy krag. Wanneer ons eerstens na Christus kyk vir leiding in groot besluite, help Hy ons om doodloopstrate te vermy. Wanneer ons Christus in ons verhoudings eer, sal Hy ons help om ander nie seer te maak en onsself te vernietig nie. Versoeking duur voort, maar ons kan dit trotseer in die vertroue dat Christus ons help om dit te oorkom.

Geklee met Christus, nie die sonde nie

Ons meet onsself dikwels aan dit waarteen ons is en wat ons teëstaan, en nie waarvoor ons is en waarvoor ons ons kan beywer nie. Paulus wil nie hê dat ons ons sukses bloot meet aan wat ons nie doen nie. Hy fokus op verhoudings en omgee en die dinge wat ons kan doen, nie net op 'n soort passiewe goedheid of die afwesigheid van die slegte nie. Daarom sê hy: "Trek die wapenrusting van die lig aan", "Laat ons reg wandel soos in die dag" en: "Trek die Here Jesus Christus aan." Dit is positiewe aksies, nie net dinge wat nie gedoen moet word nie. Moet nie voorsiening maak (gaping laat) vir eie begeertes en belange nie. Maak verseker voorsorg om nie die vlees en eie begeerlikhede te bevredig nie. Loop saam met God.

Henog en Noag het saam met God gewandel (Gen. 5:22, 24, 6:9). Die psalmdigter het gesê: "Geseënd is die man wat nie wandel in die raad van die goddelose en nie in die weg van sondaars staan nie" (Ps. 1:1; sien ook Ps. 119:3). Paulus vermaan ons om eerbaar, eerlik, ordentlik op te tree. Sulke gedrag is gepas vir wie ons is en aan wie ons behoort. Ons is "kinders van die lig en kinders van die dag. Ons behoort nie aan die nag en ook nie aan die duisternis nie" (1 Tess 5:5).

Paulus sê dan: "Doen die teenoorgestelde!" Om ruimte in ons lewe vir die vlees te maak sal gebrek aan vasberadenheid openbaar om 'n goddelike lewe te lei. En so gee die mens weer die eerste tree op 'n glybaan wat vir seker sal maak dat ons voor vleeslike versoekings swig.

Nee:
· Trek nou die Here Jesus Christus aan!

· Nou moet jy geen plek meer maak vir die vlees se begeertes nie: trek dit nou uit.

· Net die liefde – nou!

4.3 Vorige preekriglyne
· Romeine 13_8-14.doc

